IKAW ANG BAYANI KO

Setting: 
sidewalk

Characters: 
Armando – isang miyembro ng wrecking crew ng MMDA; pogi, matipuno

Estella – isang tindera ng prutas sa sidewalk; maganda, mapayat



Gundam – pinuno ng grupo nina Armando; talagang kinatatakutan



Berting – kuya ni Estella

Frame 1


Paparating ang mini-bus na kulay asul ng Metro Manila Development Authority o MMDA; nakasulat sa gilid nito gamit ang puting pintura ay: Sidewalk Clearing Operations.  Sa foreground ay nagtatakbuhan naman ang mga sidewalk vendors dala-dala ang mga paninda nila, paalis pa lang sa gilid ng daan.  Isang mamang tindero – naka-maong shorts, naka-white sando at may nakasampay na maliit na tuwalya sa balikat – ang nagsisisigaw, mukhang tuwang-tuwa pa sa nangyayari, halatang sanay na sa ganitong sitwasyon.

Top caption: Lagot na naman ang mga sidewalk vendors at paparating na ang MMDA…

Mamang Tindero (shout balloon): Ayan na!  Ayan na!

Frame 1




Nagbibigay ng command ang pinuno (mas kilala sa tawag na Gundam dahil lagi siyang mukhang parang sasabog na robot) ng kadarating nga na MMDA wrecking crew sa bida nating si Armando.  Pareho silang naka-helmet at white t-shirt.  May tig-isa silang hawak na tubo na bakal.  Nakatalikod, baywang pataas lang ni Gundam ang kita sa frame samantalang ang kabuuan ni Armando ang naka-drawing at nakatuon ang pansin niya kay Gundam.

Gundam: Armando!  Dun ka sa bandang likod.

Frame 2


Walang atubiling sumunod si Armando sa pinuno nilang si Gundam.  Pagdating niya sa bandang likod ay si Estella na lang ang naabutan niya – naka-sleeveless na dilaw ito at may apron na kulay pula sa harapan ng kanyang pedal pushers – hirap na hirap at hindi mabuhat ang ubod nang laking basket niyang puno ng santol.

Top caption: Hindi inaasahan ni Armando ang natagpuan niya.  Napag-iwanan sa dakong iyon ang isang kawawang tindera.  Nabighani si Armando sa kagandahan nito.

Frame 3

Armando (thought balloon): Ang ganda niya.

Frame 4

Estella (thought balloon): Siya ang lalaki sa aking panaginip.

Frame 1



Lumapit si Armando sa puwesto (as in puwesto sa palengke) ni Estella.  Nagpakita ng pagkamangha si Estella, waring nagtatanong kung sisirain ba ni Armando ang kanyang basket ng mga paninda ngunit sa loob-loob niya ay humahanga siya sa ka-pogian nito.

Top caption: Ibinagsak ni Armando ang hawak niyang bakal na tubo.

Armando: Tulungan na kita.

Frame 2



Bubuhatin ni Armando ang basket na puno ng santol.  Lalabas ang mga muscles niya sa braso.

Armando: Saan ba dadalhin ito?

Bottom caption: Nagmamadaling pinasunod ni Estella si Armando sa eskinita papunta sa nilalagian niya.

Frame 3



Namumula si Estella at halos hindi makapagsalita.  Subalit isinantabi niya ang kanyang likas na pagkamahiyain.

Estella: Salamat.  Hindi pa kasi nakakabalik ang kuya ko.  K-k-kailan kayo…

Frame 4



Inalis ni Armando ang helmet niya at inabot ang kanyang kamay kay Estella, na kilig na kilig namang tinanggap nito.

Armando: Kailangan ko nang umalis.  Ako si Armando.  Ikaw si?

Frame 5



Nakapikit pa si Estella sa kanyang pagsagot at halos pabulong niya pang sinabi ang kanyang pangalan.  Abot-tenga naman ang ngiti ni Armando nang nagpaalam siya.

Estella: Estella.

Armando: Babalik ako Estella.

Bottom caption: Lumipas ang ilang araw.  Wala pa ring MMDA.  Wala pa ring Armando.

Frame 1



Dumarating ang Kuya Berting ni Estella may tulak-tulak na kariton ng prutas.  Naka-gray t-shirt at naka-camouflage pants na medyo butas-butas siya.  Galit na galit siya kay Estella.  Si Estella ay naka-stripes na brown (baby-tee) at naka-jogging pants na itim na may dalawang guhit na pula sa gilid.

Berting (shout balloon): Ilagay mo ‘yang mga piling dito’t paparating na ang MMDA!

Estella: Hindi ako aalis kuya.

Berting (shout balloon): ‘Tang-ina!  Ano ba!

Frame 2



Takot na takot na si Estella, nakita niyang pasugod na si Gundam sa kanya – naka-blue long sleeves na may MMDA sa likod, naka-helmet at may hawak itong bakal na tubo.  Ang anggulo ay sa likod ni Gundam at ilang hakbang na lang ang puwesto ni Estella.  Nakaupo pa rin si Estella sa nakahanay na hollow blocks sa may kahon (na nakapatong sa dos por dos na upuan) na puno ng mga piling ng saging.  Ang mukha niya ay gulilat at nanginginig na ang buong katawan niya.

Top caption:  Namataan ni Gundam si Estella.

Frame 3



Humarang si Armando.  Ang matipuno niyang katawan (upper body) ang laman ng frame.  Naka-itim na long-sleeves siya, naka-helmet at may hawak-hawak ding bakal na tubo.  Kalmado ang ekspresyon ng kanyang mukha.

Top caption: Nang biglang…

Armando: Huwag mong galawin ang tindahang ito Gundam.

Frame 4



Mabangis ang mukha ni Gundam.  Parang makakapatay siya sa pagkakataong iyon.  Nagtipon ang lahat ng tao – sidewalk vendors, wrecking crew, at passers-by – upang tunghayan ang tagpong ito.

Gundam (shout balloon): Tarantado ka rin pala!  Baka ikaw ang…

Frame 5



Tinalikuran ni Armando si Gundam at binuhat niya ang paninda ni Estella.  Wala siyang imik.  Ngunit ang mga mata niya ay nasa gilid ang tingin, nakikiramdam siya sa gagawin ni Gundam.

Frame 1



Nakaalis sila Armando at Estella nang hindi sila nadampian ng lagim ni Gundam.  Nakarating na ang dalawa sa nilalagian ni Estella.

Top caption: Naduwag si Gundam sa maaaring gawin ng mga nakapaligid sa kanya kung kaya’t pinabayaan na nitong umalis si Armando kasama si Estella.

Estella: Ikaw ang bayani ko.

Armando: Ginawa ko lang ang sinabi ng puso ko.

Frame 2



Nag-blush si Estella.  Napahawak ito sa kanyang pisngi.

Frame 3



Di makapaniwala si Armando at ganun ang nasabi niya.  Lubusan na palang nahulog ang kanyang damdamin sa babaeng pangalawang beses niya pa lang nakilala.  Napakamot siya ng ulo at tinangkang magpalusot.

Top caption: Nabigla rin si Armando sa isinagot niya.

Armando: A, eh, at balita rin kasi sa loob na nangkokotong ‘yung lalaking ‘yun.

Frame 4



Inabot ni Estella ang brasong ipinangkamot ni Armando.  Parang tatawa si Estella habang si Armando ay medyo nakayuko (nahihiyang nakangiti).

Top caption: Napansin ni Estella ang hindi inaasahang pagbubuhos ng damdamin ni Armando.

Estella: Halika, ipapakilala kita sa kuya ko.

Frame 1


Paparating na naman ang mini-bus na kulay asul ng MMDA.  Nandun ulit ‘yung isang mamang tindero – naka-puruntong, naka-green t-shirt na may nakasulat na “Florida” (hehe, promotion) at may naka-sampay pa rin na maliit na tuwalya sa balikat – nagsisisigaw ulit.

Mamang Tindero (shout balloon): Ayan na!  Ayan na!

Frame 2



Himala, ang bumaba ng MMDA truck ay may dala-dalang gitara.  Si Armando!  Nanganonood ang mga kasamahan niya habang nakadungaw sa bintana.

Armando: Uso pa ba ang harana?  Marahil si Estella’y nagtataka.  Sino ba ‘tong si Armando?  Nagkandarapa sa pagkanta at nasisintunado sa kaba.

Frame 3



Tuksuhan ang mga kasamahan ni Armando.  Tilian naman ang mga babaeng sidewalk vendors.

Lahat: Kasalan na ‘yan!

Bottom caption: Natanggal na si Gundam.  Si Armando na ang bagong pinuno ng wrecking crew.  Sila’y tinawag na Parokya ni Mando.  Popular na ang samahan nila ngayon dahil sila ang naging tagapamahala ng pinakaunang “Rolling Fruit Stand”, kasama siyempre sila Kuya Berting at Estella.

